


NOVOSTI

Fondacija Hastor se pored mnoštva uspješnih projekata može pohvaliti i projektom „Ljetni
raspust u Holandiji“ koji s posebnim zadovoljstvom realizuje svake godine u saradnji s
holandskom organizacijom „Stichting Kinderhulp Bosnië“. Ideja projekta je pružiti priliku
djeci iz ruralnih područja i s lošim socio-ekonomskim statusom priliku da posjete
Holandiju, sklope životna prijateljstva i steknu iskustva za pamćenje. Ove godine projekt
je realizovan u junu i priliku za posjetiti predivnu zemlju tulipana dobilo je 28 djece iz
Kaćuna pored Busovače, Opare pored Novog Travnika i Novog Travnika. 

S obzirom na to da je stigao veliki broj prijava, administracija Fondacije Hastor imala je
težak zadatak da izabere one studentice koje će putovati u Holandiju. Nakon pažljivog
odabira odlučila je pokloniti povjerenje svojim studenticama stipendisticama Amili
Glamočak i Edni Porči, koje su oduševljeno preuzele ulogu pratnje našim malim putnicima.
Amila kaže da je s nestrpljenjem poslala motivaciono pismo i željno iščekivala e-mail s
odgovorom: 

Bila sam presretna kada su me odabrali i s nestrpljenjem sam čekala da upoznam
kolegicu s kojom idem. Zbog nedostatka vremena upoznale smo se preko videopoziva.
Edna i ja smo imale mnogo pitanja i nedoumica u vezi s tim kako ćemo savladati razne
izazove na ovom putovanju jer se radilo o većem broju djece, ali uz savjete studentica
koje su na ovo putovanje išle prošle godine, odlično smo se pripremile. Došao je 9. juni,
dan polaska, tada smo se Edna i ja uživo vidjele prvi put, super smo se uklopile i
istovremeno ušle u ulogu liderica. Odmah sam znala da će ovo biti nezaboravno
iskustvo jer sam imala sjajnu kolegicu. 

Amila ističe kako je moment polaska bio jako emotivan kako za djecu koja se prvi put
rastaju na tako dug period od svoga doma tako i za roditelje. Međutim, čim su se svi
smjestili u autobus, ona i Edna su se maksimalno potrudile da zabave djecu i probude im
avanturistički duh neophodan za putovanje. Edna kaže da je uživala posmatrati kako se
djeci iz dana u dan budi sve veća znatiželja i potreba za druženjem: 

Putovanje je započelo s puno uzbuđenja i radoznalosti kako kod djece tako i kod mene
i kolegice Amile. Znali smo da ovo iskustvo donosi veliku odgovornost, ali uz podršku
administracije Fondacije Hastor osjećale smo se spremnim za ovaj poseban izazov.
Svaki trenutak proveden s djecom bio je neprocjenjiv.



Iz aktivnosti u aktivnost, svakim danom
postajali su sve opušteniji, otvoreniji i
radoznaliji. Bila sam oduševljena vidjeti koliko
su brzo stvarali međusobne veze i kako su
spremno dijelili svoje priče sa mnom i ostalim
učesnicima. Posebno je bilo emotivno vidjeti
kako su djeca bila pod dojmom dolaska u
Holandiju. Njihov entuzijazam i znatiželja
spram nove kulture bili su naprosto
nevjerovatni. Uloga vodiča nije bila samo
pružiti informacije i usmjeravati ih kroz
aktivnosti, već biti tu i kao podrška i ruka
vodilja tokom njihovog putovanja. 

Iako su imali mnogo vremena da se upoznaju i druže s porodicama kod kojih su boravili u
Holandiji, djeca su svaki dan imala isplanirane radionice i aktivnosti zbog kojih će njihov
boravak ostati nezaboravan i koje su, između ostalog, bile prilika za razvijanje empatije i
ostalih pozitivnih osobina. Amila nam je ukratko predstavila sve te aktivnosti: 

U nedjelju, 11. juna, imale smo prvu radionicu na kojoj su djeca farbala figurice
životinja nakon čega su nam svima uručeni prigodni pokloni. Sve naše aktivnosti su
prilično dugo trajale i uživala sam u druženju s djecom. Sljedećeg dana išli smo u
posjetu porodicama kod kojih djeca provode svoj ljetni raspust. Divila sam se njihovom
brižnom i velikodušnom odnosu prema djeci. Vidjela sam koliko se trude da djeci
omoguće jedan nevjerovatan ljetni raspust koji će pamtiti cijeli život te da kroz njega
nauče najbolje ljudske osobine. U utorak, 11. juna, išli smo na igralište Hulie, gdje smo
proveli sedam sati. Djeca su se zabavila na raznim trampolinama, toboganima, ali i na
bazenu. U četvrtak, 15. juna, uslijedio je Lavirint kukuruza, Maisdoolhof. Djeca su
imala puno toga za doživjeti, igrati i naučiti. Neke od aktivnosti bile su: lavirint, go-
kart s mjerilom brzine, cornhole, boćalište, 3 vrste blokova za slaganje koji su nekima
bili posebno zanimljivi pa su se takmičili ko će napraviti veću konstrukciju. Ovdje su
vidjeli i razne životinje.  Već 18. juna imali smo piknik, uživali smo u raznovrsnoj hrani i
igrama s djecom. Idućeg dana igrali smo Bingo, gdje su sva djeca dobila nagrade, bilo
je zanimljivo gledati kako iščekuju svaki sljedeći broj koji im možda donosi neku od
nagrada. Nakon Binga otišli smo na jahanje konja. Dani su prolazili, a nama je bilo sve
zanimljivije, djeca su se u drugoj sedmici već jako dobro navikla na razdvojenost od
svojih roditelja. 

Kada je riječ o porodicama koje su ugostile djecu, Edna kaže da su je oduševile svojim
ophođenjem prema djeci i da su mnoga djeca upravo zbog toga poželjela da ostanu u
kontaktu sa svojim odabranim porodicama na duže staze i da ih čak i posjete nekada u
budućnosti: 

Porodice domaćini su također zaslužile svaku
pohvalu. Njihova srdačnost, otvorenost i želja
da djeci pruže najbolji mogući raspust kroz
različite aktivnosti, ukusnu hranu i upoznavanje
s holandskom kulturom bili su nevjerojatni.
Završetak putovanja donio je mješavinu emocija
– radost zbog novih prijateljstava koja smo
stvorili i tuga što se moramo oprostiti. No, znam
da će uspomene na ovo putovanje ostati duboko
usađene u mom srcu zauvijek. 

U srijedu, 21. juna, cijeli dan smo proveli u
Eftelingu, zabavnom parku s temom fantazije
u Kaatsheuvelu. U ovom parku atrakcije
odražavaju elemente drevnih mitova i legendi,
bajki, basni i folklora. Išli smo na mnogobrojne
atrakcije, izmjenjivale su se neke od
najstrašnijih kao što je Dive coaster slobodnog
pada s 30 m visine i brzinom od 90 km/h, a
onda bi uslijedile opuštajuće atrakcije. Park
Efteling je definitivno bio najdraži djeci, što
smo saznale iz ankete na kraju putovanja.

Iako su ona i njena kolegica Amila preuzele veliku odgovornost i obavezu odlaskom na ovaj
put, istaknule su kako je ovo bila odlična prilika i za njih da posjete jednu predivnu zemlju i
steknu nova nezaboravna iskustva. Drugu sedmicu boravka u Holandiji imale su više
vremena za sebe i odlučile su ga iskoristiti na što bolji način. Obilazile su gradove, išle u
šetnju, šoping, vožnju biciklima, upoznavale su nove ljude, a u međuvremenu su se preselile
kod druge porodice kod koje su također trebale boraviti. 



Posebno su se zahvalile Fondaciji Hastor na ovoj prilici, ali i predivnim članovima „Stichting
Kinderhulp Bosnië“ organizacije koji su marljivo radili s ciljem da pomognu djeci i samim tim
im pokazali snagu i važnost zajednice i omogućili im da budu dio nezaboravnog iskustva za
djecu iz Bosne i Hercegovine. Ističu kako su na ovom putovanju stekle mnoge vještine i
upoznale novu kulturu, a uz to su imale priliku gledati sretna lica mlađih stipendista i diviti
se dječijoj radosti zbog putovanja i novostečenog iskustva, što ih je, kako kažu, posebno
ispunilo. Istaknule su kako su ovim putovanjem po ko zna koji put uvidjele da je Fondacija
Hastor doprinijela dječijoj sreći koju će bez sumnje pamtiti zauvijek.

Fondacija Hastor je na primjeru Edne i Amile još jednom potvrdila važnost svoje misije u
našoj zemlji i koliko su mladi nosioci budućnosti iste. U isto vrijeme smo ponosni na naše
stipendistice koje su svojom pažnjom i odgovornošću doprinijele da i ove godine projekt
„Ljetni raspust u Holandiji“ bude nezaboravno iskustvo za naše mlađe stipendiste koji su iz
Holandije ponijeli samo najljepše uspomene i prijateljstva.

Amila je s nama podijelila i utiske s posljednje večeri u Holandiji kao i dio emocija s
povratka nazad u Bosnu i Hercegovinu: 

Boravak u Amsterdamu cijeli dan posebno je iskustvo kojim su se odlučile počastiti,
oduševila ih je duga vožnja kanalima Amsterdama kao i upoznavanje historije grada i
obilazak uz vodiča i Državni muzej. Kažu da im je u Amsterdamu ostalo još puno toga za
obići i da su se definitivno odlučile na povratak u taj predivni grad prvom prilikom u
budućnosti. 

Posljednja, a ujedno i oproštajna noć bila je 23. juna, to je bilo nešto posebno što ću
dugo pamtiti, svako od nas je trebao spremiti koreografije, djeca su se jako dobro
snašla i cijelu noć smo uživali, pjevali i plesali. Bilo je posebno emotivno na kraju večeri
kada su se djeca zahvalila porodicama koje su ih ugostile i poklonila im cvijeće. Sve
aktivnosti za 16 dana provedenih u Holandiji bile su jako dobro organizovane i
zanimljive djeci, radovali su se svakoj sljedećoj aktivnosti. Jutro pred povratak u Bosnu
bilo je jako emotivno, suze su se nazirale na našim licima, pozdravljanje sa svima ispred
autobusa je trajalo dugo. Nakon predivnih 16 dana morali smo krenuti. Putovanje je
prošlo bez problema. Roditelji u Bosni su ih zagrljajima dočekali, a djeca su s
nestrpljenjem čekala da im pokažu sve poklone iz Holandije. Na kraju ovog putovanja
djeca su rekla da im je bilo mnogo bolje nego što su očekivali, rekli su da bi željeli ostati
u kontaktu s porodicama kod kojih su boravili, a neki bi čak željeli i živjeti u Holandiji.

Pripremila: Jasmina Ejubović

U našoj rubrici Objektiv možete pronaći više fotografija s ovog uzbudljivog putovanja!



Sastanak su započeli planiranom temom, a uvod u temu bio je razgovor s učenicima o
njihovim talentima, koje talente i vještine posjeduju i na koji načine ih koriste. Iz
informativnog dijela tog razgovora prešli su na razgovor o otkrivanju ličnog maksimuma.
Razgovarali su o tome kako prepoznati talente koje posjedujemo, kako raditi na njima i
kako te talente iskoristiti u korisne svrhe. Pogledali su i kratki video Steve Harveya “Steve
Harvey Talks About How You Can Identify Your God Given Gift”, koji je fokusiran na tu
tematiku, kao i “Follow Your Gift, Not Your Passion”, koji govori o iskorištavanju naših
vještina.

Iako je za svaki uspjeh potreban trud i rad, postoje i druge stvari koje olakšavaju put ka
ostvarenju ciljeva. Edin je sa svojom grupom učenika razgovarao o ključevima uspjeha te
o tome koje mjere trebamo poduzeti kako bismo bili uspješnije osobe. Pogledali su
desetominutni video i na tu temu te su nakon toga napravili kratku diskusiju o stavovima
iznesenim u videu. Jedan veoma zanimljiv zaključak njihove diskusije je to da je strah
jedna od glavnih prepreka za uspjeh. Da bismo se riješili strahova, važno je da znamo
čime ih možemo smanjiti i, ukoliko je to moguće, totalno ukloniti iz naših života. 

MALE PRIČE 
VELIKIH VOLONTERA

Priče vrijedne čitanja nerijetko su skrivene u životima ljudi koji nekad i nisu svjesni koliko
su zapravo inspirativni. Stipendisti Fondacije Hastor svojim kontinuiranim volonterskim
aktivnostima doprinose stvaranju jedne bolje i sretnije današnjice. Govoreći o važnim
temama pomažu srednjoškolcima i osnovcima da stvaraju velike ambicije i da se uče
pravim vrijednostima. Jedna divna volonterska priča dolazi iz Maglaja i nju nam priča
Edin Šahbaz, student mentor koji redovno osmišlja kreativne aktivnosti koje sa svojom
volonterskom grupom sprovodi u djelo na mjesečnim sastancima.

Volontersku grupu u kojoj je Edin mentor čini 10 srednjoškolaca, a škole koje učenci
pohađaju su Gimnazija Edhem Mulabdić i Mješovita srednja škola iz Maglaja te Srednja
mješovita škola iz Žepče. Oni najčešće volontiraju u prostorijama Crvenog krsta u
Maglaju, ali vrlo rado iskorištavaju ove ljetne dane da se druže i u prirodi. Priroda je
svakako polazna tačka svakoj inspiraciji koja se rađa u umu jedne osobe. Ona je
definitivno inspirisala i našeg stipendistu koji je ovog mjeseca na zanimljiv način obradio
planirane teme sa svojom volonterskom grupom.

MALE PRIČE VELIKIH
VOLONTERA

Kraj sastanka bio je predviđen za dinamičniji aspekt teme o kojoj se govorilo, a
razgovarali su o tome kako svoj hobi pretvoriti u izvor zarade. Ova tema otvorila je vrata
raznim idejama i načinima ostvarivanja zarade kroz korištenje vlastitih vještina. Učenici
su spominjali neke od najpopularnijih vještina današnjice, ali je akcent stavljen na to da
svaka vještina/talent može biti profitabilna i korisna ako se usmjeri na pravi način.  Ono
što je dodatno doprinijelo ljepoti ovog sastanka svakako je tvrđava u Maglaju koja je dala
priliku našim stipendistima da prigrle biser svoga grada i stiču znanje uživajući u
ljepotama rodnog mjesta. Završni dio sastanka bio je i bijeg od svakodnevne realnosti i
učenici su ga proveli igrajući društvene igre i diveći se pogledu na grad.

Edin Šahbaz je uspješni student na Fakultetu za saobraćaj i komunikacije, a pored toga i
uspješan stipendista, volonter i mentor, što smo imali priliku vidjeti i ranije jer su njegovi
uspjesi obogatili stranice našeg biltena. Govoreći o svom načinu komunikacije s
volonterskom grupom, Edin kaže sljedeće: Mentorstvo vidim kao priliku da olakšam
nekome put ka ostvarenju snova. Naši sastanci odišu slobodom, što je uvijek bio moj
cilj. Radujem se našim druženjima, a osjetim da i učenici vole izvršavati svoje
volonterske obaveze. To je moja potvrda da radim ispravnu stvar i planiram nastaviti
da se trudim organizovati uspješne i zanimljive sastanke koje ćemo svi pamtiti po
lijepom.

Maglaj je kroz historiju iznjedrio velike ljude, a naši stipendisti su dokaz da ta praksa nije
ostala u prošlosti već se uveliko proteže i kroz naše dane i ima potencijal da seže i daleko
u budućnost. Njihovi sastanci na tvrđavi gradit će velike utvrde znanja koje nijedan vjetar
ne može poljuljati i koje ni vrijeme ni godine ne mogu uništiti. 

Nakon razmjene informacija koje vrlo lahko zasite učenike, mentor je otvorio zanimljivu
sesiju u kojoj su učenici dijelili jedni s drugima šta žele postići u svojoj budućnosti
uzimajući u obzir talente koje posjeduju. Odgovori su bili interesantni i pokazali su
kreativnost i individualnost svakog stipendiste. 

Pripremila: Nedžma Latić 8

Ova vrijedna grupa je u mjesecu aprilu realizovala ekološku akciju čišćenja na području
Maglaja, u cilju obilježavanja Svjetskog dana činjenja dobrih djela. 



STIPENDISTICA
MJESECA

SELMA MAHMUTOVIĆ

Najmanji čin dobrote vrijedi više od najveće
namjere – Oscar Wilde nas podsjeća na
važnost dobrih djela, a to je poruka koju
Fondacija Hastor već dugi niz godina širi
kroz svoje filantropske aktivnosti koje
promoviraju značajne životne vrijednosti.
Jedna od glavnih vrijednosti Fondacije Hastor
je poticanje pozitivnih promjena u društvu.
Njeni stipendisti i stipendistice najbolji su
primjeri takvih promjena jer aktivno žive
njenu viziju i ciljeve kroz svoje volonterske
aktivnosti. U našoj rubrici „Stipendista
mjeseca“ želimo predstaviti stipendiste i
stipendistice koje svojim volonterskim
angažmanom u okviru Fondacije Hastor daju
doprinos našoj misiji i viziji. 

Oni su primjeri odgovornosti, solidarnosti i uspjeha koji nas svakodnevno inspirišu.
Zahvaljujući njenom kontinuiranom volonterskom radu i značajnom doprinosu Fondaciji
Hastor Selma Mahmutović je ovoga mjeseca zasluženo stekla počasnu titulu
Stipendistice mjeseca. 

Selma Mahmutović je porijeklom iz Sarajeva i već punih sedam godina istaknuta je
stipendistica Fondacije Hastor čiji individualni rad potiče inovativnost među mladim
ljudima. Studentica je druge godine Ekonomskog fakulteta Univerziteta u Sarajevu,
Odsjek za poslovno upravljanje, smjer Marketing. Njena glavna sfera interesovanja
tokom obrazovanja bila je ekonomija, što je utjecalo i na njen izbor studija te navodi: 

Po završetku četverogodišnjeg srednjoškolskog obrazovanja odlučila sam da želim
nastaviti školovanje na Ekonomskom fakultetu, uz veliku podršku roditelja i Fondacije
Hastor. Smatram da smjer Marketing nudi mnogo mogućnosti, a objedinjuje i sve ono
čime bih se željela baviti u budućnosti. 

Selma ima širok spektar interesa i vještina koje je razvijala tokom svog odrastanja. U
osnovnoj školi isticala se svojim književnim radovima kako kroz poeziju tako i kroz
prozu. Također, imala je i sportska dostignuća, posebno u krosu i atletskom kupu.
Engleski jezik bio je samo jedan od njenih interesa i puteva usavršavanja pa je uvijek
nastojala da unaprijedi svoje znanje na tom polju. Pored toga, gajila je ljubav prema
turskom jeziku, njihovoj tradiciji i kulturi. Selma ističe kako svakodnevno teži ka tome da
radi na sebi, a na tom putu Fondacija Hastor je njena velika podrška, uzor i inspiracija.
Početna instanca njenog volonterskog angažmana je mentorstvo za koje navodi:

Kada sam postala mentorica u Fondaciji
Hastor, nisam bila svjesna koliko truda,
zalaganja i odgovornosti nosi ta titula.
Međutim, od početka svog mentorstva
nastojala sam da obavljam svoje obaveze u
roku i s najvećom dozom opreznosti. Svoju
ulogu mentorice dobila sam u vrijeme
pandemije, što je za mene predstavljalo
veliki izazov. Osim toga, smatram da je
moja uloga bila i uloga savjetnika. Oduvijek
sam željela kroz igru podstaknuti talente
učenika pa sam često potencirala da mi
pričaju o sebi, da kroz kvizove shvatim za
šta je svako od njih nadaren. Mislim da je
uloga mentora upravo ta, da pronalazimo
ono najbolje u njima, da im pomognemo da
to najbolje usmjere u pravcu koji će im
otvoriti nova vrata ka uspjehu. 

Nakon volonterskog rada u vidu mentorstva Selma je dobila priliku da se pridruži
administrativnom timu, gdje je upoznala nove prijatelje i stekla svrsishodno i vrijedno
iskustvo. Ona je članica administrativnog tima koji se bavi obradom i arhiviranjem
dokumenata. Selma pažljivo pohranjuje protokolisane dokumente u odgovarajuće
registre koji su već precizno raspoređeni. Osim toga, obavlja i važan zadatak
komunikacije s članovima administracije i brine o interakciji s drugim stipendistima
Fondacije Hastor. Njeno predano rješavanje nedoumica ili prosljeđivanje bitnih
obavijesti svakodnevna je praksa kojom pruža potporu i pomoć stipendistima Fondacije
Hastor. Selma ističe da svaki volonterski zadatak koji joj je dodijeljen obavlja s velikim
entuzijazmom, predanošću i željom da doprinese ovom timu. 

Njeno predano rješavanje nedoumica ili
prosljeđivanje bitnih obavijesti
svakodnevna je praksa kojom pruža
potporu i pomoć stipendistima Fondacije
Hastor. Selma ističe da svaki volonterski
zadatak koji joj je dodijeljen obavlja s
velikim entuzijazmom, predanošću i željom
da doprinese ovom timu. Također, ističe da
je važno biti odgovoran i predan u svom
radu. Smatra da je Fondacija Hastor kroz
razne aktivnosti unutar administrativnog
tima unaprijedila njen individualni rast.
Pored volonterskog angažmana u
administrativnom timu, aktivno je uključena
i u poboljšanje života u svojoj lokalnoj
zajednici. Podstaknuta volonterskim
aktivnostima stipendista Fondacije Hastor,
Selma pokreće i inicijativu za čišćenje
naselja u kojem živi te nastoji pokazati da
je očuvanje okoliša izuzetno važan
angažman i da svako može doprinijeti
boljem životu u zajednici. 

Selma prepoznaje važnost Fondacije Hastor kao temelj stvaranja pozitivnih društvenih
promjena:

Fondacija Hastor je za mene bila ruka spasa, kako u finansijskoj tako i u svim drugim
sferama života. Otvorila mi je brojne mogućnosti za ostvarenje mojih želja i snova.
Bila mi je putokaz kada nisam znala i nisam osjećala kuda treba da putujem.
Pomogla mi je da shvatim da vrijedim mnogo više i da imam pravo da sanjam,
osjećam i želim. 

Pripremila: Semina Sadiković

AJLA VREBO
 

Rubrika aktivnih mladih prostor je u okviru kojeg
svaki mjesec predstavljamo najvrednije stipendiste
naše Fondacije Hastor. U malom prostoru ispišu se
velike i značajne priče onih koji koriste svaki svoj
slobodni trenutak za činjenje lijepih i korisnih stvari u
nastojanju da društvo u kojem žive učine boljim,
ljepšim i zdravijim. RAM je rubrika posvećena onima
koji svakodnevno aktivno rade na tome da poboljšaju
svoje društvo i unaprijede sebe, stoga nam je
zadovoljstvo svakog mjeseca govoriti o nekome od
njih. Ovog mjeseca redove „Rubrike aktivnih mladih“
obogatit će priča Ajle Vrebo, studentice završne
godine Fakulteta zdravstvenih studija, smjer
Laboratorijskih tehnologija. Njena životna priča
počinje da se isprepleće s Fondacijom Hastor još u
petom razredu osnovne škole.

RAM - RUBRIKA
AKTIVNIH MLADIH

Fondacija u Ajlinom životu zauzima značajnu ulogu. Kroz dosadašnje godine volontiranja
Fondaciju je doživjela kao čuvara kojeg joj je dodijelio učitelj jer je bila vrijedno i uzorno
dijete. Taj isti čuvar još uvijek ju pomno prati i daje joj motivaciju. Ajla je uvijek voljela
učiti, istraživati i nikada to nije smatrala obavezom.

S pojmom volontiranja upoznala se nakon što je postala dio porodice Fondacije Hastor, a
nakon toga njena volonterska biografija poprimila je šarolike boje. Volontiranje je
svakodnevno postajalo dio njene rutine te se učlanila u razne nevladine organizacije, a
jedna od njih je Organizacija „Bravo“, gdje obnaša uloge člana Upravnog odbora te
projektne asistentice. 

Kada je trebala postati mentor, plašila se kako će se snaći u novoj ulozi i da li će biti
dovoljno dobar predvodnik jedne grupe. Ipak, uz pomoć svojih tadašnjih mentora, Ajla je
shvatila koliko je zapravo svako volontiranje novo iskustvo i kako nam upravo ono čini
život ljepšim.

U Fondaciji Hastor volontiram od petog
razreda osnovne škole. Moji prve sastanke
pamtit ću po mentorici Belmi s kojom sam i
danas u kontaktu. To bih izdvojila kao
najljepši dio svake volonterske grupe čiji sam
član bila tokom proteklih godina. Kada sam i
sama postala mentorica, znala sam šta želim
postići time – prenijeti što više pozitivnih
iskustava na grupu. Volontiranje mi je
donijelo brojne prednosti, stečenih novih
znanja i vještina. Fondacija Hastor svake
godine daje upute mentorima koje teme
trebaju biti fokus sastanaka, što je jako
dobro za stipendiste. Sve novo što naučite
uvijek je dobrodošlo i nikad ne znate kada
vam može koristiti. 

Nadalje, kada se okušate u ulozi mentora, razvijate vještine koje su meni, između
ostalog, služile kao potpora za dalje razvijanje. Sva volontiranja i iskustva koja sam
stekla doživljavam kao puzzle koje slažem kako bih napravila konačnu sliku kojom ću
biti zadovoljna. Radeći s mladim osobama kao projektna asistentica pronašla sam
najviše inspiracije. To mi pomaže da planiram dalje korake i kreiram planove za
budućnost. Zahvaljujući volontiranju u Centru za zdravo starenje shvatila sam koliko
život može biti lijep, ali i izazovan. Mislim da kroz rad sa starijim osobama ubjedljivo
najviše toga možete naučiti o životu. 

Ajla smatra da zna biti veoma teško uskladiti fakultetske i privatne obaveze s
volontiranjem. Često se desi da je neka dešavanja iscrpe kako fizički tako i psihički te joj
takve situacije stvaraju dodatne izazove. Ipak, uz više obaveza pomjerala je vlastite
granice, što joj je omogućilo da dodatno razvije svoje vještine, a pogotovo da usavrši rad
pod pritiskom.

Ponekad je u toku mog fakultetskog obrazovanja volontiranje iziskivalo mnogo
vremena i energije, a što je često dovodilo do pitanja: “Zašto toliko volontiram?” Kada
me pitaju zašto sam toliko aktivna, nikad ne znam dati odgovor kroz jednu rečenicu pa
to onda nekako pokušam objasniti kroz primjere. 

Zahvaljujući volontiranju u Fondaciji Hastor
naučila sam koliki utjecaj možemo imati na
ljude i zašto je važno da mlade osobe imaju
prave uzore. Možda će zvučati kao kliše, no
dok pišem ovo, razmišljam o nekim ne tako
dobrim stvarima koje su mi se desile tokom
volontiranja u Fondaciji i ne mogu ih se
sjetiti. S  druge strane, teško je i riječima
istaknuti koliko volontiranje može doprinijeti
ličnom i profesionalnom razvoju, pogotovo
kada od malih nogu počnete razvijati
pozitivan osjećaj prema istom. 

Fondaciju pored roditelja smatra najvećom podrškom kroz cijeli period školovanja jer je
njoj i njenim roditeljima mnogo pomogla i u finansijskom smislu i tako na još jedan način
bila vjetar u leđa. 

Nadalje, ono što je posebna prednost volontiranja u Fondaciji Hastor jeste činjenica
da kada dobijete status studenta, imate opciju pridružiti se nekima od timova poput
administracije, tima za monitoring i sl. Kao neko ko je član tima za monitoring, moram
reći da ovakav tim daje novi pogled na riječ volontiranje i kroz isti bivate u
mogućnosti steći brojne nove vještine. 

Mladi su zasigurno pokretači promjena. Najbolji primjer za ovo je zapravo Fondacija
Hastor. Imamo strukturiran sistem kroz koji možemo od vrlo rane dobi utjecati na
pojedinca te potpomoći u formiranju stavova koji mogu rezultirati pokretanjem
promjena u društvu. Na kraju krajeva, da bismo pokretali promjene, potrebno je da
imamo zdravo društvo koje će to uspjeti, a Fondacija to upravo i radi, kreira zdravo
društvo.

Ajla će svoj master studij nastaviti u Portugalu kao dobitnica Erasmus Mundus
stipendije. Najviše se raduje bibliotekama koje su je oduševljavale odmalena, a koje će
uskoro vidjeti i uživo. Kaže da je Erasmus stipendija ostvarenje svih njenih želja jer je
protekle godine mukotrpno radila da bi svoje studije nastavila u inostranstvu i ostvarila
svoj najveći san. 

Njena poruka za stipendiste glasi: 
Prolazimo kroz vrijeme previše brzo da bismo se bojali izazova i posljedica, stoga
odredite ciljeve koje će vam donijeti zadovoljstvo i slijedite ih jer gotovo ništa nije
nemoguće. 

Pripremila: Adelisa Begić

ALUMNI MJESECA

ADMIR HRNJIČIĆ
 

Fondacija Hastor je prijatelj i saputnik tokom našeg čitavog života! U periodu školovanja,
dok gradimo sebe i svoju ličnost, velika je prednost biti dio porodice Fondacije Hastor koja
nas podstiče i motiviše da ostvarujemo što bolje rezultate i koja nas uči pravim ljudskim
vrijednostima. Ipak, ove vrijednosti još više cijenimo nakon što odmaknemo u nove sfere
života, upoznamo nove ljude i posvetimo se novim dešavanjima. U to vrijeme nas i svaki
spomen Fondacije podsjeti da smo srcem još uvijek čvrsto vezani za nju i da smo još uvijek
dio te velike porodice. 

Ma koliko blijedile naše uspomene koje gradimo tokom školovanja, privrženost svakog
stipendiste Fondaciji u bilo kojem životnom dobu ostaje i kako prolaze godine, nostalgično
sve više raste. U nastavku ovoga teksta vam donosimo inspirativnu priču bivšeg stipendiste
Admira Hrnjičića.

Naš ovomjesečni alumnista Admir Hrnjičić rođen je u Travniku, a period djetinjstva,
osnovnoškolskog te srednjoškolskog obrazovanja proveo je u Novom Travniku, a tokom
cijelog perioda obrazovanja bio je odličan učenik.

Kako je tekao njegov daljnji obrazovni put, Admir nam kaže:

Nakon završene srednje škole upisujem Filozofski fakultet Univerziteta u Sarajevu,
Odsjek za bosanski, hrvatski i srpski jezik i književnost. Sve četiri godine sam, hvala
Bogu, završio u roku. Početkom treće godine studija preko prijatelja saznajem za
Fondaciju Hastor. Zaista nisam imao pretpostavku o ogromnim naporima, finansijskoj
podršci i vremenu koje Fondacija ulaže u obrazovanje mladih dok nisam postao ponosni
član iste. Imao sam tada zaista emotivan intervju za stipendiju s našim učiteljem Ramom
i Nerminom. S obzirom na to da sam tad bio u teškoj finansijskoj situaciji, to je još više
doprinijelo da sve bude tako.

 
Tokom perioda volontiranja, u Admirovo sjećanje najviše su se urezali volonterski sastanci
te radionice različitog karaktera, obuke i treninzi koji su mu pomogli da se izgradi kao
ličnost. Sastanci sa stipendistima školskog uzrasta doprinijeli su dodatnom zbližavanju svih
članova ove velike porodice! 

S obzirom na to da je Admir postao stipendista u prvim godinama osnivanja same Fondacije
Hastor, njegove uspomene nose mirise početaka pozitivne priče koju je kroz sve ove godine
Fondacija pisala, što ga, kako ističe, posebno raduje, ispunjava i čini ponosnim. Svi znamo
da je životni put nakon fakulteta veoma dinamičan i izazovan, gdje tržište rada predstavlja
otvoreno polje s mnogo prilika, ali i oluja koje nas mogu dodatno ohrabriti i ojačati za
budućnost, ili sputati u ostvarenju naših snova. Kako je tekao Admirov nakon visokoškolskog
obrazovanja, saznajemo u nastavku: 

Nakon završenog fakulteta radio sam jednu godinu
kao pripravnik u osnovnoj školi u Opari, nadomak
Novog Travnika, međutim, uzevši u obzir našu
situaciju koja je vezana za državni sektor, odustao
sam od navedenog posla. Nakon toga počinjem da
radim u realnom sektoru u kompaniji UTD BEST
d.o.o. Travnik. Imao sam mnogo angažmana unutar
kompanije i krenuo od početka. Prvi angažman u
trajanju od godinu dana radio sam u magacinu,
nakon toga tri godine u nabavi kao komercijalista
nabave i pet godina kao direktor prodaje za BiH.

Kroz razgovor s Admirom rado smo se prisjetili osnovnih vrijednosti kojima nas Fondacija
Hastor svakodnevno uči – trud, rad i želja za napretkom se besprijekorno cijene, ali naš
moral nema cijenu! Priliku za ostvarenje snova trebamo svakodnevno tražiti, pa i onda kada
nam se učini da okolnosti nisu onakve kakve smo zamišljali. 

Dragi čitaoci, vjerujemo da će i na vas, kao i na nas, Admirova priča djelovati veoma
inspirirajuće! Prošle godine, nakon nepunih 9 godina angažmana, Admir napušta kompaniju
UTD BEST i svoj poslovni put nastavlja u kompaniji DDI d.o.o. Zenica, gdje obnaša funkciju
direktora iste! Liderske i organizacijske vještine, koje su i presudne za ovaj posao, Admir je u
velikoj mjeri usvajao kroz volonterski angažman u Fondaciji Hastor. Admirova priča nas uči
kako čak i onda kada naši životni putevi ne idu onako kako smo zamišljali ne trebamo
odustajati, naprotiv, trebamo samo još snažnije krenuti naprijed i vjerovati da nas na kraju
čeka ono najbolje za nas. 

Admiru smo zahvalni što je s nama podijelio odgovor na pitanje šta je njegov najveći uspjeh: 
Na koncu najveći uspjeh je moja porodica na kojoj sam neizmjerno zahvalan Bogu. Želim
da pozdravim i još jednom se zahvalim svim vrijednim ljudima iz Fondacije Hastor koji su
nam nesebično prenijeli svoje znanje, iskustva, finansijsku, ali i svaku drugu podršku.

Pripremila: Hana Kolasević16



U kulturnoj baštini Bosne i Hercegovine postoje dijelovi koji su više ili manje popraćeni u
javnom diskursu. Među poznatijim zaostavštinama iz historije naše države je Povelja bana
Kulina potpisana 29. augusta 1189. godine. Međutim, uglavnom se potencira značaj ove
povelje kao „rodnog lista bosanske državnosti“, što je apsolutno pogrešno ukoliko se uzme u
obzir da Bosna nije nastala 1189. godine, kada je potpisana Povelja bana Kulina, nego je
postojala i mnogo ranije, čemu svjedoči njen spomen u djelu De administrando imperio (O
upravljanju državom) iz polovine 10. stoljeća, čiji je autor rimski car Konstantin VII
Porfirogenet. Tvrdnjom da je Bosna nastala s Poveljom bana Kulina anulira se povijest
Bosne koja seže najmanje dva stoljeća prije.

S obzirom na to da je mjesec august pred nama, u ovom broju Newslettera donosimo
detaljniju priču o Povelji Kulina bana. 

Povelju bana Kulina prije svega treba promatrati u kontekstu uspostavljanja zvaničnih
trgovačkih veza s Dubrovnikom, čin koji je bio od interesa i Dubrovniku i Bosni. Nije poznato
kako su tekli pregovori, ali se pretpostavlja da je u dubrovačkoj kancelariji prvo napisan
latinski tekst, smješten na vrhu kožnog lista, koji je potom poslan u Bosnu kako bi pisar
bana Kulina ispod njega napisao svoj prijevod i ratificirao ugovor tačnim datumom i
potpisom. Činjenica da se u tekstu ove povelje navodi dijak Radoje govori o tome da je u
Bosni postojala uređena pisarska kancelarija kao jedan od važnih segmenata unutrašnjosti
dvora.

KULTURNA
BAŠTINA

POVELJA KULINA BANA
 

Iz sadržaja same povelje može se saznati da
je bosanski ban Kulin prisegnuo dubrovačkom
knezu Krvašu i svim građanima Dubrovnika
biti pravi prijatelj te da će s njima držati pravi
mir i pravu vjeru do kraja života. Zoran
Perović, uposlenik Državnog arhiva u
Dubrovniku, kazao je da se u Povelji bana
Kulina prvi put spominju stanovnici ovoga
grada. Stoga, navedena povelja od velikog je
značaja i za historiju grada Dubrovnika. 

Osim spomenutih obećanja, ban Kulin je dao široke trgovačke povlastice Dubrovčanima.
Zajamčio je punu slobodu i sigurnost svakom Dubrovčaninu, da se bez ikakvih dadžbina
može slobodno kretati i trgovati po njegovoj državi. 

Oslobađanje trgovaca od plaćanja pristojbi za trgovinu je bio krupan ustupak pa je
vjerojatno ban Kulin ovim diplomatskim postupkom nastojao privući dubrovačke građane da
trguju i putuju bosanskim prostorom. U nastavku povelje navodi se kako službenici bana
Kulina neće pričinjavati probleme Dubrovčanima koji dođu u Bosnu da trguju. U cjelokupnoj
povelji ban Kulin se ističe u prvom planu kao krupan, snažan i samostalan vladar koji ima
apsolutnu vlast i kontrolu nad svojom zemljom. 

Povelja bana Kulina je sačuvana u tri primjerka u Dubrovniku, ali se jedan od njih čuva u
Biblioteci Ruske akademije nauka u Sankt Petersburgu. Ova povelja je od velike važnosti
zbog toga što predstavlja najstarije svjedočanstvo o trgovačkim vezama Bosne i Dubrovnika
koje su se nastavile u narednom periodu. Također, navedena povelja predstavlja jedan od
najstarijih dokumenata pisan slavenskim jezikom. Ipak, Povelju bana Kulina prije svega
treba promatrati u kontekstu uspostavljanja diplomatskih odnosa Bosne s Dubrovnikom koji
su se nastavljali sve do pada srednjovjekovne Bosne pod osmansku vlast 1463. godine. 

Pripremila: Amina Abaspahić

OBJEKTIV 

LJETNI RASPUST U
HOLANDIJI 2023.



Ljetnji dan 
 

Dok knjige pokriva tanak sloj prašine

I na fakultetu se čuje samo zvuk tišine,

Radost zbog odmora je sve veća

I kao da se svuda gomila sreća. 

 

Prepune plaže jezera i rijeka

Pokazuju koliko se ljeto željno čeka.

U hladu se traži mjesto više,

A nerijetko nas osvježe kratke ljetnje kiše. 

 

Iz studentskih domova i dalekih gradova

Nakon mnogo ispita i seminarskih radova,

Noseći nove priče, iskustva i znanje,

Sastaju se društva, a briga je sve manje. 

 

U zraku se više sreća od toplote osjeća

Ljeto na odmor i zajedništvo podsjeća

Sa svih strana svijeta najmiliji su tu

Porodica i ljubav nasuprot svakom zlu.
 

 

 

POETSKI KUTAK

Nikolina Stanar 


